
TÍÐINDI

Árni Gregersen

Eftir meting Búskapar­
ráðsins eigur fiskivinnu­
politikkurin og serstak­
liga lógirnar um sjófeingi 
og veiðugjald, at lúka 
tvey yvirskipað endamál: 

– At fiskatilfeingið 
verður veitt burðardygt 
og effektivt. 

– At tilfeingisrentan 
fellur til landið sum árligt 
avkast (av tilfeingisogn 
landsins)

Tilfeingisrentan ella 
veiðigjaldið er árliga 
virðið av teimum einka­
veiðirættindum, ið givin 
eru privatum aktørum 
við kvotum ella fiskidøg­
um. 

Metingar Búskapar­
ráðsins av rikna fiski­
vinnupolitikkinum taka 
sostatt støði í hesum 
tvinnum omanfyri stand­
andi endamálum. Bú­
skaparráðið avmarkar 
seg til at viðgera bú­
skaparlig málsevni í fiski­
vinnupolitikkinum.

Í viðmerkingunum til 
lógina um fyristing av 
sjófeingi, stendur:

-Regluverkið skal eisini 
lúka rakstrar- samfelags­
búskaparlig krøv. Rakstar­
búskaparliga kravið er, 
at fiskiveiðan ber seg, út­
vegar fiskimonnum rími­
liga inntøku, at nóg mikið 
er til rakstur, kapitalkost­
nað og nýiløgur. 

-Samfelagsbúskap­
arliga kravið er, at 
veiðan gevur so stórt 
íkast til tjóðarúrtøku­
na sum gjørligt. Reglu­
verkið skal tryggja, at 
mest møguligt av virðis­
økingini í sambandi við 
gagnnýtsluna av fiskatil­
feingnum er í Føroyum 
og kemur føroyska sam­
felagnum til góðar.. 

-Í fyrisitingini av lógini 
kann dentur leggjast á 
onnur viðurskifti, enn 
vinnuligt ella samfelags­
búskaparligt lønsemi. 
Yvirskipaða endamálið 
við lógini er tí eisini at 
stuðla undir arbeiðs- og 
inntøkumøguleikunum 
og møguleikunum fyri 
vinnuligum virksemi um 
alt landið.

Búskaparráðið sigur 
seg kunna viðurkenna 
fyrsta partin av hesum 
endamálsorðingum, men 
má seta spurnatekin við 
seinna partin. 

Seinni partur av enda­
málsorðingunum er eftir 
meting Búskaparráðsins 
ikki sameiniligur við 
fyrra part. 

Í praksis ber ikki til 
at gera eina fiskivinnu­
lóggáva til samstundis 
verða ein almannalóg­
gáva. 

Harfyri eigur sera 
stórur dentur – nógv 
størri dentur enn nú - at 
verða lagdur á at loysa 
samfelagsligar trupul­
leikar, ið eru tengdir 
at tvørrandi arbeiðs­
virknismøguleikum við 
“mismatch” viðvíkjandi 
førleikum á arbeiðsmark­
naðinum. 

Hesin innsatsur eigur 
tó at verða skipaður í 
aðrari lóggávu. 

Treytir
Til dømis var í arbeiðs­
setninginum hjá fiskivin­
nunýskipanarnevndini 

serligur dentur lagdur á, 
at uppboðssøluskipan­
in og nýskipanin í síni 
heild skuldi verða “mark­
naðargrundað”, og at 
høvuðsdenturin skuldi 
leggjast á at taka inn 
tilfeingisrentuna gjøgn­
um uppboðssølu. 

“Marknaðargrundað” 
í hesum viðfangi kundi 
ikki skiljast øðrvísi enn, 
at skipanin í mesta 
mun skuldi sleppa at 
virka sjálvregulerandi 
samsvarandi útboði og 
eftirspurningi og við 
minst møguligum inn­
trivum frá almennari 
síðu. 

Hetta seinasta ber 
sjálvsagt ikki til, um 
fiskivinnulóggávan sam­
stundis skal virka sum 
ein almannalóggáva. 

Fiskivinnulóggávan 
eigur ikki at verða nýtt 
til at styðja upp undir 
arbeiðsvirkni í Føroyum 
og arbeiðsvirkni kring alt 
landið, eitt nú við at nýta 
handilsforðingar.  

Arbeiðsvirkni eigur at 
verða styðjað upp undir 
gjøgnum betrað kapp­
ingarføri og við einum 
høgum produktivitets­
vøkstri gjøgnum betri 
upplæring/útbúgving, 
gransking og tøkninýtslu, 
sigur Búskaparráðið.

Vøkstur og vælferð
Fyri at fremja produkti­
vitetsvøkstur í fiski­
vinnuni, er avgerandi at 
rindað verður fyri ser­
rættin at fiska. Í langa 
siktinum er tað bert 
øktur produktivitetur, 
sum kann skapa økta 
vælferð í Føroyum. 

Tí eiga ásetingar í 
vinnulóggávu ikki at 
taka burtur kappingar-
elementið, sum eggjar 
til øktan produktivitet, 
men at avmarka seg til 
fyrisitingarmál og til at 

basa bágar í marknaðar­
mekanismuni, ið seta 
nátúrliga kapping úti av 
spælinum.

Produktivitetsvøkstur 
í privatum vinnum 
loysir vanliga ikki ein 
haldføristrupulleika, tí 
lønargongdin í almenna 
geiranum plagar at fylgja 
við lønargongdini í priv­
ata geiranum.

Í fiskivinnuni er tað 
kortini galdandi at pro­
duktivitetsvøkstur kann 
minka um haldføris­
trupulleikan, um tilfeingis­
rentan verður kravd inn 
við gjaldi. 

Hetta tí fiskivinnan 
vegna minkaðan 
stuðul verður meira 
tilskundað til at gera 
kappingarfremjandi og 
produktivitetsmennandi 
íløgur, ið ikki høvdu 
havt hægri lønarlag við 
sær í fiskivinnuni, tí 
tilfeingisrentan tilfell­
ur landskassan og ikki 
reiðaríum og mann­
ingum. 

Somuleiðis er ein 
øktur produktivitetur av­
gerandi, tá vit skulu møta 
haldførisavbjóðingini, tí 
hann styðjar upp undir 
eitt hægri inntøku- og 
tænastustøði, ið kann 
eggja ungum fólki til at 
búseta seg í Føroyum, 
eins og produktivitets­
vøksturin skapar rúmd 
fyri nýmenning og 
arbeiðsplássum í øðrum 
vinnum, sigur Búskapar­
ráðið í várfrágreiðingini.

Núverandi limirnir 
í Búskaparráðnum eru 
Djóni Højgaaard, for­
maður, Sigur Poulsen 
og Esther Hansen. Bú­
skaparráðið ger tvinnan 
frágreiðingar um før­
oyska búskapin um árið.

Fiskivinnu­
lóggávan skal 
stýra fiskiskapi­
num, men skal 
ikki samstundis 
virka sum 
almannalóg­
gáva, heldur 
Búskaparráðið

Fiskivinnulóggáva skal
ikki vera almannnalóg

Árni Gregersen

Í várfágreiðingini hjá 
B ú s k a p a r r á ð n u m 
verður mælt til, at fyri 
at fíggja vælferðarsam­
felagið, so mugu hægri 
tilfeingisgjøld takast 
inn.

Hesum er lands­
stýrismaðurin við 
fíggjarmálum ósamdur 
í.

-Vinnan leggur 
900 milljónir krónur 
í skatti og avgjøld og 
beheldur sjálv einar 
270 milljónir. Tað er ikki 
eina króna ov nógv, 
sigur Jørgen Niclasen, 
landsstýrismaður.

Hann er heldur ikki 
samdur í øllum tølum, 
sum eru nevnd í sam­
bandi við várfrágreið­
ingina. 

-Eg veit ikki hvagani 
tey hava fingið avlopið 
fyri í ár til 142 milljónir 
krónur. Tað er 50 
milljónir minni enn á 
fíggjarlógin. At tað so 
eisini verður sagt, at 

avlopið í 2019 er 700 
milljónir passar heldur 
ikki. Í løtuni er tað 470 
milljónir og enn koma 
rokningar inn, sigur 
landsstýrismaðurin.

Hann ásannar, at av­
lopið helst er ov lítið í ár, 
men tað verður broytt 
til næsta ár.

-Vit arbeiða nú við 
fíggjarkørmunum fyri 
næsta ár. Har er upp­
gávan at tálma út­
reiðsluvøksturin og fáa 
tamarhald á honum. Tað 
er neyðugt, sigur lands­
stýrismaðurin.

Hann leggur afturat, 
at tað fyrst og fremst 
fer at snúgva seg um at 
minka vøksturin – ikki 
at skerja annars.

-Vit mugu minnast 
til, at ein partur av 
vøkstrinum í ár, er 
nakað sum vit hava 
arvað frá undanfarnu 
samgongu. Nú sleppa 
vit at gera okkara egnu 
kjarmar og okkara gnu 
fíggjarlóg, sigur Jørgen 
Niclasen.

Ikki hægri 
tilfeingis-
gjald
Landsstýrismaðurin við 
fíggjarmálum er ikki sinnaður at 
taka hægri avgjøld frá fiskivinnuni


